
Рас, соңғы жылдары Білім жəне ғылым 
министрлігі жоғары оқу орындарын дағы 
құқықтық білім беру бағдарламала ры-
ның сапасын арттыру мақсатында көп 
жұмыс атқарды. Алдымен осы сала-
дағы білім беру бағдарламаларына 
қойылатын біліктілік талаптары күшей-
тілді. Қазір оқу процесіндегі практик 
оқытушылардың үлесі артып, құқық 
саласында маман даярлау үшін 3 түрлі 
білім беру бағдарламасының болуы та-
лап етілуде. Министрліктің заңгерлер 
қауымдастығына өз кəсіби стандарттарын 
қалыптастыру туралы ұсыныс айтқанына 
да біраз жыл болды. Оның үстіне биыл-
дан бастап заңгер мамандығына оқуға 
түсу үшін қажетті шекті балл да көтерілді. 
Енді заң факультетіне оқуға түсу үшін 
ұлттық бірыңғай тестілеуден бұрынғы-
дай 50 балл алу жетпейді, кемі 75 балл 
жинау керек. 

Алайда біліктілік талаптарын күшей-
тіп, шекті балды көтеру осы сала да ғы 
ең басты мəселе – білім беру бағдар-
ламаларының сапасына оң ықпалын 
тигізе қояры екіталай. Бұл шара тек 
мамандыққа деген сұранысты азайтып, 
соған сəйкес заң факультеттерінің санын 
реттемек. Сонда мəселенің түйіні қайда 
жатыр? 

Бірінші түйін – құқық саласындағы 
оқыту бағдарламаларының мазмұнында. 
Заңнамасы, əділет жүйесі ортақ мемле-
кетте заңгер даярлаудың бағдарла масы да 
бірыңғай болуы керек. Мазмұны на үңіліп 
қарасақ, негізі бізде де солай. Заңгер даяр-
лайтын əр университетте түрлі атаумен 
3 бағдарлама болғанымен, барлығының 
мазмұны бір – əйгілі Рим құқығы шық-
қан дəуірден келе жатқан жария құқық 
пен жеке құқық. Мəселе шешімін та-
буы үшін еліміздегі практик заңгерлер 
қауымдастығы мен құқық факультет-
тері заманға қажет заңгердің кəсіби 
стандарттарын анықтауы, ал ғалымдар 
сол стандартқа сай оқу бағдар ламасын 
қалыптастыруды қолға алуы керек.

Екінші түйін – елімізде оқытылып 
жатқан құқықтық білім беру бағдарлама-
ларының басым бөлігінде жария жəне 
жеке құқықтық пəндердің тепе-теңдігі 
сақталмайды. Баршаға мəлім, ішіне біздің 
ел де кіретін əйгілі «роман-герман» құқық 
жүйесін ойлап тапқан римдіктер құқық 
білімін жария құқық жəне жеке құқық 
деп екі бағытқа бөліп қараған. Кеңестік 
дəуірден келе жатқан үрдістің жалғасы 
ретінде қазір біздің елде жəне бұрын-
ғы кеңестік елдерде заңгерлердің 90% 
жария құқық саласында маманданған. 
Өйткені сол кездегі заман мен қоғамның, 
қала берді партияның талабы сондай 
еді. Заңгер дегенде бірден қылмыстық 
құқықпен айналысатын, құқық қорғау 
органдары мен прокуратура қызметкер-
лері еске түсетін. Құқық саласы бойын-
ша ғылым докторы, кандидаттардың ба-
сым бөлігі диссертацияларын сол кезде 
беделді деп саналатын жария құқық тық 

бағытқа кіретін – қылмыстық құқық, 
қылмыстық процесс, мемлекет жəне 
құқық теориясы, мемлекет жəне құқық 
тарихы сияқты идеологиялық сипаты 
басым салаларда қорғаған. Сондықтан 
заң факультеттерінде мықты ғылыми 
мектептер де осы салаларда қалыптасты. 

Тəуелсіз ел атанып, жоспарлы эконо-
микадан нарықтық қатынастарға көш-
кен кезде қоғаммен бірге құқық сала-
ларындағы басымдылықтар мен қажет-
тіліктер өзгерді. Азаматтық құқық эко-
номикалық қатынастың төріне шықты. 
Елге, қоғамға, бизнеске енді қылмыстық 
құқық пен құқық теориясының маманы 
емес, керісінше жеке құқықты, азаматтық 
құқықты жетік білетін, келісімшартпен 
жұмыс істейтін, сотта өкіл бола алатын, 
жылжымайтын мүлік, мұрагерлік, қаржы, 
құрылыс, тұрғын үй қатынастары, заңды 
тұлғалардың құқықтық жүйесіне жүйрік 
мамандар қажет болды. Бұл сала кенже 
қал ғандықтан маман тапшылығы туында-
ды. Қазір де жағдай көп өзгере қойған жоқ. 

Сонымен қатар заң факультетте-
рін дегі оқытушылардың басым бөлігі 
қыл мыс тық құқық пен теоретиктер не-
месе жалпы жария құқықтық саланың 
мамандары екені белгілі. Ал бұл маман-
дардың құрастырып, оқытатын білім беру 
бағдарламалары нарықтың қажетті лігін 
қамтамасыз етуі мүмкін бе? Уақыт тала-
бына сай бағдарлама жасағанның өзінде 
ол пəндерді өз маманы емес, басқа сала 
маманы жүргізсе, одан нəтиже шыға ма? 
Проблеманың басты түйіні міне осында. 

Үшінші түйін – тіл мəселесі. Онсыз 
да елімізде саны аз азаматтық құқық 
мамандарының 90 пайызы орыстілді. 
Атақты цивилист ғалымдарымыз көбі-
несе Ресей доктринасымен сусындайды, 
шəкірттері де тек сол жақтан нəр алып, 
сол елдің ғалымдарын негізге алады. Ал 
Жаңа Қазақстанға Ресей доктринасынан 
тəуелсіз, таза Еуропа құқық мектептерін 
(тіпті common law жүйесіне кіретін Ұлы-
британия, АҚШ та емес) негізге алып, 
жұмыс істей алатын, мемлекеттік тілге 
жетік заңгерлерден құралған өз мектебі 
қажет. Құқық тілі қазақша қалып тасуы 
үшін əділет жүйесі, соттар, заң шыға-
рушы билік, құқық ғылымы таза мем-
лекеттік тілде сөйлеуі қажет.

Бізде заңдар алдымен орысша жа-
зылып, қазақшаға кейін аударылатыны 
баршаға мəлім. Аудармадан туында-
ған қателер қомақты бір мақалаға жүк 
боларлықтай. Ең қиыны бұл олқылықтар 
азаматтарымыздың құқықтарын шектеп 
қана қоймай, күн санап көбейіп келе 
жатқан қазақтілді аудиторияның на-
разылығын тудыруда. Біріншіден, аудар-
ма заң қарапайым азаматтарды былай 
қойғанда кəсіби заңгер мамандардың өзіне 
түсініксіз. Екіншіден, түсініксіз заңмен 
жұмыс істеу қолайсыз болғандықтан 
тергеу амалдары, сот процесі орыс 
тілінде жүргізіледі. Мемлекеттік тілде 
жұмыс істей алатын кадр тапшылығынан 

орысша жетік білмейтін, тіпті түсінбейтін 
аза маттардың сот процесі орысша өтуде, 
осылайша, олардың конституциялық 
құқықтары шектелуде. Ең бастысы, бұл 
олқылықтар заң факультеттеріндегі қа-
зақша топтарда оқитын студенттердің 
білім сапасына кері əсерін тигізуде. 
Заң тілін түсінбей қиналған студенттер 
көп жағдайда орыс топтарына ауысып 
жатады. Сондықтан студент саны көп 
қазақ тобына қарағанда саны аз болса да 
түсінік ті заңнама, сапалы жазылған кітап-
пен оқыған орыс топтары түлектерінің 
білімі де, жұмысқа орналасу деңгейі 
де əлде қайда жоғары. Бұл мəселе тез 
ара да реттеліп, қажетті жағдай жасал-
маса кейіннен күрделі əлеуметтік проб-
лемаларға түрткі болуы ықтимал. 

Еліміздегі демографиялық жағдай 
назарға алынса, қазақтілді аудиторияның 
жыл сайын еселеп көбейетіні белгілі. 
Ал əділет жүйесі, соттар, прокуратура, 
құқық қорғау органдары, заң факультет-
тері бұл толқынға қаншалықты дайын? 
Кітап дүкендеріне кіріп, құқықтық əде -
биет бөліміне қарасаңыз қазақша кітап 
табу қиын. Бар кітаптың басым бөлігі 
орысша, дені ресейлік заңгер ғалым дар-
дың еңбектері. 

Сол себепті қазіргі таңда мемле ке-
ті міздегі құқық саласының басты мəсе-
лелерінің бірі – қазақтілді заңгерлердің 
(оның ішінде, əсіресе азаматтық құқық 
мамандарының) санын көбейту, сапасын 
арттыру болып отыр. Өйткені бұл қазіргі 
заманның талабы, қоғамның қажеті. 

Жоғарыда аталған түйіндерді шешу 
мақсатында ешкімге жалтақтамайтын 
тəуелсіз қазақстандық құқық мектебінің 
негізін қалау үшін тікелей Мемлекет 
басшысына бағынатын «Жеке құқықты 
зерттеу институтын» құруды ұсынамыз. 
Бұған мысал ретінде Ресей президентіне 
қарасты «Жеке құқық зерттеу орталығын» 
алуға болады. Ресейліктер жеке құқықтың 
маңызын, нарықтық қатынастарға көшуде 
заңнама жүйесінде туындайтын пробле-
маларды шешу жолдарын ерте болжап, 
осындай институтты 1991 жылы құрып 
тастаған. 

Бұл орталықтың басты мақсаты – мем-
лекеттегі заңнаманы жаңа экономика лық 
қатынастарға сəйкестендіру. Орта лық 
Ресейдің жаңа азаматтық кодексін, яғни 
мемлекеттің экономикалық конститу-
циясын əзірледі. Біздің Қазақстанның 
Азаматтық кодексінің негізінде де осы 
орталық дайындаған үлгі азаматтық ко-
декс жатқаны құпия емес. Орталық осы-
мен қатар Ресейдің азаматтық заңнама-
сын жетілдіру бағытында басқа да көп-
теген жоба бойынша ауқымды жұмыс 
атқарып келеді. 

Тікелей Мемлекет басшысының қа-
да ға лауында болатын «Жеке құқықты 
зерт теу институты» қандай міндеттер 
атқаруға тиіс? 

Бірінші міндет – еуропалық циви-
листика мектептерінің дəстүрін негізге 
ала отырып, мемлекеттік тілде жұмыс 
істейтін қазақстандық цивилистика мек-
тебін қалыптастыру. 

Екінші міндет – мемлекетіміздегі заң 
шығару процесін қазақыландыру. Əр-
бір азамат өз тілінде, жүйелі де түсінікті 
жазылған заңдармен өмір сүруге құқылы. 

Ол үшін алдымен қазіргі қолданыстағы 
заңнамалық актілерге ғылыми сарапта-
ма жасап, қазақша жəне орысша нұсқа 
арасындағы аутентикалық ауытқуларды 
жəне терминологиялық қателерді рет-
ке келтіру жұмыстарын жүргізу қажет. 
Осылайша, қазақша құқық тілі біртіндеп 
бір жүйеге келмек.

Үшінші міндет – əділет жүйесін 
(сот, прокуратура, əділет) қазақша сөй-
лету. Осы мақсатта (орысша аударма дан 
тəуелсіз) практикалық, ықшам да ыңғай-
лы, филологтердің қатаң талаптарынан 
ада қазақша құқық тілінің стандартын 
қалыптастыру керек. Заң шығарушы 
билік, заң факультеттері, ғылыми орта 
жəне əділет жүйесінде осы тілдің біркелкі 
қол данысын жолға қою үшін даму жос-
парын жасау, насихаттау жəне бұл про-
цеске жүйелі түрде қолдау көрсету.

Төртінші міндет – еліміздің азамат-
тық заңнамасының проблемаларын шешу 
мақсатында Мəжіліске ғылыми негіз-
делген ұсыныстар дайындау. Сонымен 
қатар заң факультеттерінің азаматтық 
құқықтық бағыттағы ака де миялық жəне 
ғылыми зерттеу жұмыс тарын дамыту 
мақсатында жүйелі қолдау көрсету.

Бесінші міндет – нарықтық қаты нас-
тарды, кəсіпкерлікті дамыту мақса тын да 
азаматтық құқық саласында түбе гейлі 
реформа жасау, Азаматтық кодекс ке 
нарықтың, бизнестің ыңғайына сəй кес 
өзгерістер енгізу. Азаматтық құқық-
тың монистік жүйесінен бас тартып, 

аза маттық құқықтың ішінен – сауда, банк, 
бағалы қағаздар, корпоративтік құ қық-
тар сияқты бағыттарды бөліп шыға рып, 
өз алдына дербес құқық саласы ретінде 
қалыптастыру.

Алтыншы міндет – азаматтық құқық 
саласындағы немесе осы саламен байла-
нысты кез келген заң жобаларына жəне 
олардың тұжырымдамаларына сарапта-
ма жүргізу.

Жетінші міндет – Түркі мемлекет тері-
нің одағы жəне Орта Азия елдерінің ода-
ғы ұйымдарының шеңберінде аза маттық 
заңнаманы дамыту жəне унификациялау 
тұрғысынан ғылыми зерттеулер жасап, 
заңнамалардың біркелкілігін қамтамасыз 
ету тұрғысында жұмыстар атқару. 

Əрине, заң факультеттерінде, ғылыми 
ортада кеңестік кезеңнен бастау алып 
қалыптасқан, қазіргі заман талабына 
кереғар болса да үстемдігі жалғасып келе 
жатқан ой-пікірлер мен практиканың бір 
сəтте өзгеруі қиын. Бірақ бұл мəселелер 
ғылыми ортада, қоғамда айтылып, жа-
зылып, талқылануы керек. Əсіресе, диа-
лог пен мəміленің жоғары мəдениетін 
қалыптастыруды мақсат тұтқан Жаңа 
Қазақстанда. Өйткені əр азаматы ойын-
дағысын еркін айта алатын қоғамда ғана 
халықтың жасампаздық əлеуеті артып, 
өмірдің барлық саласы дамып, гүл-
денетіні анық.

Марат АХМАДИ,
заңгер, PhD

Арман ОКТЯБРЬ,
«Egemen Qazaqstan»

Күні кеше Алматы қаласында 
рұқсат етілмеген митингтің соңы 
қайғылы жағдаймен аяқталды. 
Алматы қалалық полиция бас-
қармасының мəліметіне қара-
ғанда, оқыс оқиға былайша өр-
біген. Наразылық акциясын 
Короленко көшесіндегі үй лер-
дің бірінің тұрғындары ұйым-
дастырған. Олар 2019 жылдан бері 
өздеріне жақын аумақта салы нып 
жатқан жаңа тұрғын үй кешені-
нің құрылысына байла нысты 
кө лік тердің көбейіп кеткенін 
айтып, аулаларын қоршауды та-
лап еткен. Наразылыққа шық-
қан тұрғындар 11 маусым күні 

Гагарин көшесінің көлік жүретін 
бөлігін бөгеп тастапты. Мұны 
желіге тараған бейнежазбадан 
анық байқауға болады. Жолдың 
негізсіз жабылғанына қарсылық 
білдірген жүргізушілердің бірі 
көлігінен түсіп, жиналғандардан 
жолды босатуды сұраған. Алайда 
даудың соңы төбелеске ұласып, 
көлік жүргізушісі соққыға жы-
ғылған. Өкінішке қарай, 48 жас-
тағы азаматты ажалдан арашалау 
мүмкін болмады.

«Жанжал кезінде қозғалы-
сы бөгелген көліктердің бірінің 
жүргізушісі 1974 жылы туған 
К. есімді азамат жарақаттан ған. 
Жəбір ленуші қайтыс болды. Соқ-
қыға жыққан азаматтың іс-əрекеті 
Қылмыстық кодекстің 106-бабы 

3-бөлігі «Абайсызда өлім ге əкеп 
соққан денсаулық қа қасақана 
ауыр зиян келтіру» ісі бойын-
ша қаралып жатыр. Ол уақытша 
ұстау изоляторына қамалып, бұл 
іс бойынша сот қа дейінгі тергеу 
басталды. Күдікті 8 жылдан 12 
жылға дейін бас бостандығынан 
айырылуы мүмкін», деп атап өтті 
Полиция басқармасының баспасөз 
қыз меті. Бұдан бөлек рұқсат етіл-
меген акцияның тағы төрт ұйым-
д астырушысы əкімшілік жауап-
кершілікке тартылған.

Құзырлы орындардың мəлі-
метінше, тұрғындар наразы лық 
акциясына шығатындарын ес-
кертпеген. Соның салдарынан 
Гагарин даңғылының бойын да 
бей-берекетсіздік орнап, жүз-
деген көлік сағаттап кеп телісте 
тұ руға мəжбүр болған. Орын ал-
ған жайға қатысты əлеу мет тік 
желі қолданушылары өз пікір-
лерін ортаға салды. Олардың 
көп шілігі шаһарда жаңа салынып 
жатқан нысандардың кесірінен 
аула лардың тарылып кеткенін, 
тіп ті көлік қоятын орындардың 
қал мағанын айтса, кейбірі митинг 

соңын қайғылы жағдай мен аяқ-
таған тұрғындарды сынға алды. 

Расында, митинг мəдениетін 
меңгеру оңай болмай тұр. Соңғы 
уақыттары бейбіт шерулердің 
қо  ғамдық тəртіпті бұзуға ұла-
суы жиі леп кеткен. Заңгер Олжас 
Есен  байдың пікірінше, қан дай 
да бір наразылық шеруін ұйым-
дастырушы тұлғалар жағ дайды 
толық бақылауда ұстауға тиіс. Ал 
ондай мүмкіндігі болма са мұндай 
қадамға бармағаны дұрыс.

– Белгілі бір топты шеруге 
шақырғанда оларды ұстап тұра 
алатындай күшің болуы керек. 
Шерудің соңы неге ұласып кетуі 
мүмкін? Осы жағын ой елегінен 
өткізіп алған абзал. Қазір қо-
ғам да Алматыдағы жағдай қы зу 
талқыға түсіп жатыр. «Ашын-
ғаннан шығады ащы даусым» 
дегендей, амалы таусылған жұрт 
осындай қадамға барған. Сол 
арқылы мəселелерінің оңтай лы 
шешілуінен үміт етті. Десе де олар 
өз əрекеттерін заң шең берінде 
жүзеге асырған жоқ. Қарбалас 
уақытта жолды жауып,  басқалар-
ға кедергі келтірді. Агрессияға 

жол беріліп, соңы адам өлімімен 
аяқталып отыр. Митингке мүлде 
қатысы жоқ жа зықсыз жандар 
жапа шекті. «Бата тимей, қата 
тиді» деген осы. 

Соңғы уақыттары өз-өзін 
өртеу, жолдарды жабу, өз өмірін 
қатерге тігу арқылы наразы лық 
білдіру оқиғалары белең алуда. 
Əрине, мұндай жағдайға адам 
жайдан-жай бармайды. Бұл өз ал-
дына бөлек əңгіме. Елі мізде бей біт 
жиындар туралы заң қабыл   дан     ды. 
Кез келген наразы топ аталған 
заң   ның белгіленген ережелеріне 
жүгінгені жөн. Зайырлы мемле-
кеттерде митингтің де өз мəде-
ниеті, этикасы əлдеқашан жол-
ға қойылған. Жүздеген, тіпті 
мың даған адам наразылық ак-
цияларына шықса да келеңсіз 
оқиғаға жол берілмейді. Жұрт 
жиналатын уақытта жиналып, 
тарқайтын тұста мəмілемен тар-
қасады. Əрине, зайырлы қо-
ғам бір күнде орнай салмай-
ды. Қоғамдық сананың өзгеруі, 
əділетті қоғам орнату, дұрыс өмір 
сүру қағидаларын қалыптастыру, 
əлеуметтік мəселелердің жүйелі 

жолға қойылуы секілді көптеген 
жай бір-біріне тығыз байла нысты, 
– дейді Олжас Есенбай.

«Қазақстан Республикасын-
да бейбіт жиналыстарды ұйым-
дастыру жəне өткізу тəртібі 
туралы» Заңда қоғамдық қауіп-
сіздікке баса мəн берілген. Жа-
уапты мамандар заң талапта-
рын қабылдау барысында Ұлы-
британия,  АҚШ, Франция, 
Аустралия, Сингапур, Жапо-
ния, Швеция елдерінің аталған 
сала дағы заңнамалары мұқият 
зерттелгенін алға тартқан еді. 
Демократияны ту еткен бейбіт 
елдер митинг ұйымдастыру жəне 
өткізуде қауіпсіздік мəселесін 
негізгі назарға алады. Қоғамдық 
санаға митинг өткізу мəдениетін 
сіңіріп, қоғамға да, мемлекет-
ке де өз ұстанымдарын ашық 
айтуға бейімделетін кез жеткенін 
Мемлекет басшысы бұған дейін 
мəлімдеген болатын. Десе де ми-
тинг өткізу жеке бастың құқығы 
ғана емес, үлкен жауапкершілік 
екенін естен шығармаған жөн.

АЛМАТЫ

ҚҰҚЫҚ ҚОРҒАУ ҚАДАМДАРЫ

Құқықтық білім берудің 
басты мәселелері қандай?

––––––––––––––––––––––––––––––––––––––––––––––––––––––––––––
Қазіргі таңда елімізде 60-тан астам жоғары оқу орны заңгер мамандар-
ды  даярлайды екен. Заңгер оқытатын оқу ордасы кGп болғанымен, білім 
сапасының тGмен екені әр жерде айтылып та, жазылып та жүр. Lкінішке 
қарай, қазір бұл мамандыққа түсу – оңай, оқу – жеңіл. Осылайша, заңгерлік 
диплом иесі атанғанымен нан тауып жеуге жарамайтын кәсіпке айналды.
––––––––––––––––––––––––––––––––––––––––––––––––––––––––––––

ТАЛАП ЖӘНЕ ТӘРТІП

Заңсыз шеру адам өлімімен аяқталды
––––––––––––––––––––––––––––––––––––––––––––––––
Азаматтық қоғамда әр адам Gз үнін естіртіп, қарсылығын 
білдіруге құқылы. Алайда азаматтардың талап-тілектері, 
туындаған мәселеге қатысты наразылықтары белгіленген заң 
шеңберінде, тәртіпке сай жүзеге асқаны абзал. Жанайқайын 
жеткізудің тGте жолы осы екен деп Gзгенің құқығын шектеу 
һәм бейбіт тұрғындардың қауіпсіздігіне нұқсан келтіру ми-
тинг мәдениетіне жатпайды. Себебі қоғам тыныштығы мен 
адамдардың амандығы бәрінен қымбат.
––––––––––––––––––––––––––––––––––––––––––––––––

БІЗДЕ ЗАҢДАР АЛДЫМЕН ОРЫСША ЖАЗЫЛЫП, ҚАЗАҚШАҒА 
КЕЙІН АУДАРЫЛАТЫНЫ БАРШАҒА МӘЛІМ. АУДАРМАДАН 
ТУЫНДА  ҒАН  ҚАТЕЛЕР  ҚОМАҚТЫ  БІР  МАҚАЛАҒА  ЖҮК 
БОЛАРЛЫҚТАЙ. ЕҢ ҚИЫНЫ БҰЛ ОЛҚЫЛЫҚТАР АЗАМАТ-
ТАРЫ МЫЗДЫҢ ҚҰҚЫҚТАРЫН ШЕКТЕП ҚАНА ҚОЙМАЙ, КҮН 
САНАП КӨБЕЙІП КЕЛЕ ЖАТҚАН ҚАЗАҚТІЛДІ АУДИТОРИЯНЫҢ 
НАРАЗЫЛЫҒЫН ТУДЫРУДА.

